AGRA NEWS

NAMIBIESE BONSMARATELERS NEEM DIE VOORTOU !

Op die voorblad van die Julie 2008 uitgawe van die Ring staan: “Hartebeestloop Bonsmarabul behaal nuwe Namibiese rekord”. Dit was die hoofopskrif van ‘n berig oor die rekordprys van N$136 000 wat vir ‘n stoetbul betaal is by die Hartebeestloop produksieveiling. Onder dieselfde opskrif in hierdie uitgawe kan Agra met trots berig dat ‘n rekordprys van N$280 000 behaal is vir ‘n Hartebeestloop Bonsmarabul by hierdie jaar se veiling en dat vier ander bulle verkoop is teen pryse wat die rekord van 2008 klop. 

Die bul wat die rekordprys behaal het, HART 0693, van die eienaar van Hartebeestloop, Dr Joggie Briedenhann, is deur Wagner Bonsmaras van Ben en Corlia Mouton en Okamaja Bonsmaras van Jörg Sigwart en Robbie Dauberschmidt gekoop. 

Verdere hoë pryse wat betaal is, was N$100 000 vir Lot 4, N$140 000 vir Lot 18, N$160 000 vir Lot 10, N$165 000 vir Lot 14 en N$170 000 vir Lot 6. 

Die Hartebeestloop bulle het verkoop vir ‘n gemiddeld van N$61 000. Die veilinggemiddeld vir al die bulle was N$58 476. Die totale omset van die veiling, vroulike diere ingesluit, was N$3.862 miljoen. 

Die Bonsmara inligtingsdag en veiling wat op die plaas Hartebeestloop plaasgevind het, kan beskou word as ‘n goeie aanduiding van die toewyding en entoesiasme van stoet------telers in Namibië. 

Die sukses van enige beesproduksie-sistee-m be-rus uit--eind-elik op die aantal en kwaliteit van kalwers wat geproduseer word gedurende die jaar. Dit is ‘n funksie van effektiewe kuddebestuur en die genetiese voortreflikheid van bulle wat in die kudde gebruik word. 

Progressiewe lewende hawe produsente besef al meer die belangrikheid van die regte bulle, bevattende ‘n gevorderde genetiese poel. Gesofistikeerde hulpmiddels soos “Estimated Breeding Values” (EBV’s) (Beraamde teelwaardes) is ontwikkel en verskaf relevante inligting rakende die bul se verwagte prestasie deur die verbeterde prestasie van sy nageslag te voorspel.  

Hierdie belangrike inligting is deur Dr Dietmar Holm van die Universiteit  van Pretoria en Dr Helena Theron van die Landbounavorsingsraad van Suid Afrika  aan die meer as 200 belangstellende telers en potensiële kopers gegee tydens die inligtingsdag.   Hul insiggewende aanbiedings het voornemende kopers in staat gestel om beter besluite te neem by die seleksie van die regte bul vir hul kuddes.

Na afloop van hierdie veiling sien telers uit na die Top 10 Bonsmara-veiling wat op 24 Julie by die Agra-veilingskrale in Otjiwarongo plaasvind.  

Vir hierdie unieke veiling het die sewe deelnemende telers elk 10 van hul beste bulle uitgesoek om te koop aan te bied. Deur die aanbod van ‘n hoër aantal bulle op ‘n sentrale plek soos Otjiwarongo, wil die telers die geleentheid bied vir enige teler, spekulant of boer, kommersieël, kommunaal of opkomend om toegang te verkry tot die beste genetiese materiaal. Vier van die groep telers, Ben Mouton, Edward Hansen, Jörg Sigwart en Dries Venter, het deur hul aankope by die Hartebeestloop-veiling, belê in nuwe genetiese materiaal. 

Die Top 10-veiling word ook voorafgegaan deur ‘n inligtingsdag wat op 23 Julie by die Agra veilingskrale in Otjiwarongo aangebied word. Tydens hierdie geleentheid sal Prof Isak Groenewald deelnemers inlig rakende volhoubare landbou met die fokus op byvoeding. Daan Bosman, ‘n bekende beeskenner uit Suid Afrika, sal oor funksionele doeltreffendheid gesels en deur middel van ‘n praktiese demonstrasie wys hoe seleksie gedoen moet word. 




           (R)
